
1. Chief Minister Pu Lalduhoma’n Rubber Mission hmangin ram Hectare 

11500 a zauah Rubber kung nuaih 51 chuang phun thar tum a nih thu a 

sawi. 

 

 

2.   Mizoram sawrkar leh HPC-D(LF) te Inremna thuthlung in a ken tel 

hrang hrang tih hlawhtlin dan tur leh a bawhzui dan tur nimin khan 

Home Minister Pu K. Sapdanga kaihhruaia sawiho a ni. 

 

 

3. India leh Nordic ram inzawmkhawm chuan an thawhdunna chu Green 

Technology and Innovation Strategic Partnership-ah an hlangkai.. 

 

4.  Union Eduction Minister Dharmendra Pradhan-a hoin NEET(UG) exam 

neih that turah dik tak leh langtlang taka buatsaih anih theih nan 

inbuatsaihna thlirho a ni. 

<><><> 

CM 

 

Chief Minister Pu Lalduhoma’n Rubber Mission hmangin ram Hectare 

11500 a zauah Rubber kung nuaih 51 chuang phun thar tum a nih thu a sawi. 

 

Nimin khan Chief Minister hian Hmunpui khawtlangin an khuaa 

kawngpui black top thar, Health Sub Centre building leh Quarters thar, Chief 

Minister Rubber Mission thawh hnihna atanga an khuain Rubber Hectare 25 

chinna an hmuhte lawmna hun an buatsaih chu a hmanpui a, Pu Lalduhoma 

chuan Hmunpui khua-in thil thar hrang hrang an nei chu a lawmpui thu sawiin 

an khaw kawng chu PMGSY hmanga Cell filled Concrete-a siam a nih tawh 

thu leh a chhiat tak avangin SASCI 2025-26 Part 1 atangin cheng vaibelchhe 

thum (3 Crore) sengin an siam that thu a sawi a, uluk taka enkawl zui turin a 

chah bawk. 

 

Pu Lalduhoma chuan Rubber chin theihna ram tha tak a awm thu sawiin 

Rubber chu kum 40 thlenga hnai theih a ni a, a hnai tlak tawh loh hnuah 

Thingzaia hman zui leh theih niin ramngaw a siam a, tuihna a tipung bawk tih 

a sawi a. CM Rubber Mission hmangin ram Hectare 11,500-a zauah Rubber 

kung nuaih 51 chuang phun thar tum a nih thu a sawi bawk. 

<><><> 

MCDA PRESS MEET 

 

Mizoram Chemist & Druggist Association (MCDA) chuan vawiin hian 

ram pumah damdawi zawrhna dawr khar tur an zawm dawn a, online a 

damdawi chah inkaihhruaina mumal awm lo vanga dawr khar hi Mizoramah 

pawh an thlawp an ti 



 

MCDA chuan dan awm mumal lo chunga Online hmanga damdawi 

zawrh chu mipui him nan a thil pawi thei a nih thu nimin khan Aizawl Press 

Club-ah thuthar thehdarh tute hmaah an sawi a, an President Pu Lalhruailiana 

chuan Online a damdawi zawrh hrim hrim an do lo tih a sawi a, Online a 

damdawi zawrh leh hralh chu Drugs and Cosmetics Act 1940 leh Rules 1945 

kan hman lai mek hnuaiah chuan dan kalh a ni, a ti. 

 

 

MCDA hruaitute chuan Damdawi chu thawmhnaw leh bungraw dang 

nen a inang lo tih an sawi a, License hmangin inkaihhruaina fel takin an zuar 

tih an sawi a. Tunlai hian Doctor lehkha lem siam in online a damdawi chah te 

an awm tih sawiin, Ruihhlo chah te an awm a, damdawi dang nen chahin 

damdawi pangngai karah an zep a, chumi chu a lo thlen zel loh kan duh a ni, an 

ti. 

 

Damdawi zuartute chuan an mahni tanghma hai ringawt an ni bik lo tih 

sawiin, inkaihhruaina dan leh hria tha tak awm se an duh tih an sawi a. Thalai 

tam tak tibuaitu damdawi karah ruihhlo an chah chu tih tawp theih an duh thu 

an sawi bawk a ni. 

 

All India Organization of Chemists & Druggists chuan vawiin hian ram 

pumah damdawi zawrhna dawr an khar dawn a, online a damdawi chah 

inkaihhruaina mumal awm lo vanga dawr khar hi Mizoramah pawh thlawp an 

tum a. Dawr khar tur hian Damdawi Ina damdawi zawrhna erawh a huam 

dawn lo a ni.  

<><><> 

 

FDA 

 

Hetihlai hian, Directorate of Health Services Controlling & Licensing 

Authority chuan All India Organisation of Chemists & Druggists (AIOCD) in 

rampum huap Online pharmacy dodal nan leh India rama e-pharmacy pawm a 

nih loh nan damdawi dawr zawng zawng khara bandh a huaihawt turah 

mipuite chiai lo turin a chah.  

 

 

Damdawi dawr hi khar tum ni mahse, Sawrkar leh Private hospital 

pharmacy-te hawn a nih dawn avangin hengahte hian mamawh a lam theih reng 

dawn a. FDA thuchhuah chuan, Damdawi dawr khar avanga buaina awm thei 

pumpelh nan Natna benvawn zunthlum, thisen sang, asthma, cancer nei chuan 

bandh hma ngeiin mahni damdawi mamawh lo inlam lawk ni se a ti a. 

 

Emergency-a mamawh theih insulin, inhaler, life-saving drugs leh naupang 

damdawi mamawh lo ngaihtuah lawk ni bawk se. 

 

Nikhat chauh bandh a nih dawn avangin mamawh tawk bak a chuang 

aliamin eng damdawi mah lei khawl loh ni se an tih bakah accident leh rikrum 

thil dang thleng a awmin, hospital hnai ber biak pawh thuai ni se, Damdawi 

zuarte pawh dawr kharin bandh zawm mah se, emergency thila damdawi mamawh 

a awmin dawr hawnsak hram hram tura ngen leh beisei an ni. 

 



FDA Officer-ten an bial enkawl chhungah bandh avanga damdawi 

mamawh hmuh zawh loh a awm loh nan hma an la vek dawn tih FDA thuchhuah 

chuan a tarlang bawk a ni. 

<><><> 

DRUGS SEIZURE 

 

Saitual Police chuan thawhtanni tlai khan Methamphetamine Kg. 24.016 

an man.  

 

Saitual Police hian Manipur atanga Aizawl pana tlan Tata NEXON car 

chu ringhlelin thawhtanni tlai dar 5:45 vel khan Keifang pengah an tiding a. 

Motor hnung lama spare tyre dahna hnuai leh mud guard sir tawn ve veah 

polythene duma tuam Methamphetamine ni-a hriat bawm 20 an hmu chhuak.  

 

Methamphetamine hi mum 202,000 (Kg. 24.016) a ni a, tualchhunga a 

hralhna ang chuan cheng vbch. 19, nuai 21, sing 2 leh sang 8 hu a ni.  

 

Saitual Police hian Methamphetamine neitu ni ngeia hriat Th 

Onkhothang Haokip (33) Moreh, Manipur leh Mathew Vanlallian 

Thangchungnung (46), Churachandpur, Manipur ni-a inchhalte an man a ni. 

<><><> 

HOME MINISTER  

 

Mizoram sawrkar leh HPC-D(LF) te Inremna thuthlung in a ken tel 

hrang hrang tih hlawhtlin dan tur leh a bawhzui dan tur nimin khan Home 

Minister Pu K. Sapdanga kaihhruaia sawiho a ni. 

 

Charter of Demands-ah hian Pu Lalhmingthanga Sanate hova HPC-D 

Cadre inpe tate intundinna tur mai ni lo, Hmar tlang dung huap hmasawnna 

tur rawtna tha tak tak a tel a. Inkalpawhna tha siamte, mipui mamawh tak tak 

- Zirna in tha leh Sawrkar Office din belh te leh lo neia eizawngte tana 

chhenfakawm, Agro-based industries din leh a dangte a tel a ni. 

 

Meeting chuan HPC-D(LF) te mamawh leh ngenna hrang hrangte chu 

uluk taka thlir nawnin Department hrang hrang kaihhnawih thil a nih hlawm 

avangin, a changtu Department theuhvah hma lak thuai a nih theih nan 

lehkhaa thlen ni se, an ti a. A theih ang anga bawhzuiin hmalakna report pawh 

dil khawma thlirho leh thuai ni se an ti bawk. 

<><><> 

LOK SABHA MP 

 

Lok Sabha MP Pu Richard Vanlalhmangaiha’n Sawrkar laipui scheme 

hrang hrang mipuite hnen a thlen theih nan Mizorama sawrkar department 

hrang hrang thawhho that a pawimawh tih a sawi.  

 

Nimin khan Khawzawl District ah Lok Sabha MP hian District 

Development Coordination & Monitoring Committee (DISHA) meeting hman 

puiin mipui hmasawn nana Sawrkar laipui scheme pawimawh tak duante 

kalpui a nih dan leh an hnathawte inhriatpui tawn nan DISHA meeting neih 

thin a ni, a ti a. District hmasawnna tur ngaihtuah turin he meeting-a 

kalkhawmte hian mawhphurhna lian tan an nei tih sawiin, district tan 

thahnemngai taka thawk zel turin a chah a. Department hrang hrang 



hnathawh leh hmalaknate chu tha a tih thu sawiin, district tana an inpekna 

avangin lawmthu a sawi. 

 

Thutkhawmah hian Sawrkar laipui Scheme hrang hrang hmalaknate 

ngaihthlak a ni a. Head of Office-ten an department theuh hmalaknate 

sawifiahin, zawhna awmte an chhang a, hmachhawp an neihte leh harsatna an 

neihte sawiho nghal a ni. 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Vawiin chawhnu dar 2 leh a chanve-ah Chanchinthar puan leh a ni ang. 

<><><> 

IRRIGATION MINISTER 

 

Irrigation & Water Resources Minister Pu PC Vanlaruatan nimin khan 

Brahmaputra Board-High-Powered Review Board Meeting vawi 14-na leh 

NERIWALM Governing Body Meeting vawi 6-na a hman pui. 

 

Guwahati-a hun hmanah hian Pu PC Vanlalruata chuan, Mizoram leh 

tlangram state dangte’n tui chunghang harsatna bik an neihte chu  sawiin, ram 

pianken, sik leh sa inthlak danglam, ruahtui tlak dan danglam, leimin leh 

tuihna kangin harasatna nasa tak min thlen chho mek a ni, a ti. 

 

Minister chuan Serchhip District-a Mat Valley Integrated Water 

Resources Management and Climate Resilient Irrigation Project, cheng 

vaibelchhe 274.25 man DPR chu Brahmaputra Board-ah thehluh a nih tawh 

thu a sawi a. He project hi irrigation mai bakah, kawlphetha siam chhuah te, 

Mat tuikhuah tura luanglut tura ruahtui dawnna tihchangtlun te, eco-tourism 

leh he biala eizawnna nghet zawk thlen thei tura duan a ni. 

<><><> 

ADVISER TO CM 

 

Adviser to Chief Minister (Handholding) Dr. KC Lalmalsawmzauva 

chuan kuminah sawthing hralhna a awm har avangin kuthnathawktu ten 

harsatna an tawk tih a sawi. 

 

Nimin khan Tuirial SCC atangin Sawthing hralh tur vai liam a ni a, he 

hunah hian Dr. KC Lalmalsawmzauva chuan, Kumina an harsatna ber chu a 

rate awm har lutuk leh sawrkarin an la har deuh anga a lan bakah, a rate a 

tirah an tuk sang lutuk chu a ni, a ti a. Hei vang hian kuthnathwktu te tan 

sawhthing chawh leh a lin a inrual a, lo nei dan kalphung a buai niin a sawi. 

 

Dr. KC Lalmalsawmzauva chuan sawhthing mamawh hun chu April thla 

chawhnu lam a ni tih sawiin, mamawh huna pek chhuah tur a awm theih nana 

inbuatsaih a pawimawh tih sawiin, loneitute chuan sawhthing chawhsa 

dahthatna lam ngaihtuah dan kawng dap a pawimawh tih a sawi bawk. 

 

Adviser to Chief Minister sawi danin, sawhthing chu kalpui dan hlawm 

pathum - Bul tan kum leh insiamrem kum (2024-2025); A sawngbawlna uar 



kum (2026-2027) leh Hmun ngheta chin leh Organic uar zawka kalpui (2027-

2028) anga kalpui a nih tur thu a sawi bawk a ni. 

<><><> 

INDIA-NORDIC 

 

India leh Nordic ram inzawmkhawm chuan an thawhdunna chu Green 

Technology and Innovation Strategic Partnership-ah an hlangkai. Nordic 

ramte hi Norway, Sweden, Denmark, Finland leh Iceland te an ni a. NImin 

khan India-Nordic Summit Oslo khawpuia neihah heng inremna hi an siam a. 

Thuchhuah intawm an siamah Prime Minister Narendra Modia chaun an 

thutluknate hi puangin Nordic ramten India-a sumdawnna an rawn tih hlut 

zawng chu kum 10 kalta chhungin zaa zahnihin a pung a ti a. India leh Nordic 

ramte inkara thawhdunna chuan hun rangkachak a herchhuah tir mek tih 

sawiin sumdawnna kawngah Trade and Economic Partnership inremna an 

siam bakah India-EU Free Trade inremna pawh ataka hman chhoh a ni dawn a 

ti a. Firfiaka chetna chungchangah tum thuhmun neiin inpumkhatin an 

thawhho tur thu a sawi bawk a ni. 

 

Nordic ram hruaitute pawhin mipui rorelna tundin leh dan rorelna 

chawisan kawngah India leh Nordic te chuan theihtawp an chhuah zel dawn tih 

an sawi ve bawk a ni. 

<><><> 

UNION EDUCATION MINISTER 

 

Union Eduction Minister Dharmendra Pradhan-a hoin NEET(UG) exam 

neih that turah dik tak leh langtlang taka buatsaih anih theih nan inbuatsaihna 

thlirho a ni. Nimin khan New Delhi-ah Pu Pradhan-a ho hian high-level 

meeting hi neih a ni a. Union Minister chuan exam inbuatsaihnaah pawp awm 

thei zawng zawng hnawhkhat vek turin thuneitute a chah a. Exam that chu him 

tak leh tih chingpen theih loha buatsaih turin a chah bawk a ni. 

<><><> 


